
ՄԻՋԵՎ
Հիմք ընդունելով Մասնագիտացված գործակալությունների արտոնությունների և անձեռնմխելիության մասին ՄԱԿ-ի կոնվենցիան (այսուհետ` «Կոնվենցիա») 

Նկատի ունենալով, որ Հայաստանի Հանրապետության կառավարությունը (այսուհետ՝ «Կառավարություն») ցանկանում է օգտվել Միավորված ազգերի կազմակերպության պարենի և գյուղատնտեսության կազմակերպության (այսուհետ՝ «ՊԳԿ») աջակցությունից, և
Նկատի ունենալով, որ ՊԳԿ-ն համաձայն է Կառավարության հատուկ դիմումի հիման վրա տրամադրել նման աջակցություն,
Ելնելով վերը նշվածից, Կառավարությունը և ՊԳԿ-ն (այսուհետ՝ «Կողմեր»), բարեկամական համագործակցության ոգով, կնքում են սույն Հիմնական համաձայնագիրը, որը ներառում է ընդհանուր դրույթներն ու պայմանները` Հայաստանի Հանրապետությունում ՊԳԿ-ի ներկայացուցչության ստեղծման, ՊԳԿ-ի կողմից աջակցության տրամադրման և Կառավարության կողմից օգտագործման համար:

Հոդված 1

Հիմնական համաձայնագրի շրջանակը
Սույն Հիմնական համաձայնագիրը ներառում է այն հիմնարար դրույթներն ու պայմանները, որոնց ներքո ՊԳԿ-ն աջակցություն կտրամադրի Կառավարությանը՝ իր ծրագրերի իրականացման համար։ Այն կիրառվելու է Տեխնիկական համագործակցության ծրագրերի (ՏՀԾ), Կառավարության գործակցային ծրագրերի (ԿԳԾ) և այլ գործիքների (այսուհետ ընդհանուր առմամբ՝ «Ծրագրային փաստաթղթեր») նկատմամբ, որոնք կարող են կնքել Կողմերը` այդ ծրագրերի առանձնահատկություններն առավել մանրամասն սահմանելու համար: Սույն Հիմնական համաձայնագրի ներքո կազմված ցանկացած Ծրագրային փաստաթուղթ չի առաջացնում այլ պարտավորություններ Կառավարության և ՊԳԿ-ի համար միջազգային իրավունքի ներքո և չի հակասում սույն Հիմնական համաձայնագրի հիմնարար դրույթներին և պայմաններին։
Հոդված 2
ՊԳԿ-ի ներկայացուցչությունը
1. ՊԳԿ-ն կարող է ներկայացուցչություն ունենալ Հայաստանի Հանրապետությունում։ ՊԳԿ-ն, Կառավարության համաձայնությամբ, կարող է նաև հիմնել և գործարկել լրացուցիչ գրասենյակներ՝ դյուրացնելու սույն Հիմնական համաձայնագրի ներքո իրականացվող իր ծրագրերի կամ գործառնությունների իրագործումը։

2. ՊԳԿ-ի ներկայացուցչությունն իր գործառնություններն իրականացնում է համաձայն իր մանդատի և Հայաստանի Հանրապետությունում ծրագրերի իրականացման գործառնական պահանջների, ներառյալ՝ ՊԳԿ-ի և երկրում գործող այլ պետական կամ հասարակական այլ կազմակերպությունների միջև հարաբերությունների հաստատումը և պահպանումը։

3. ՊԳԿ-ն կարող է այնպիսի պաշտոնատար անձանց կամ այլ աշխատակիցների նշանակել Հայաստանի Հանրապետությունում, ում գտնում է անհրաժեշտ՝ Հայաստանի Հանրապետությունում ՊԳԿ-ի գործունեության իրականացման ընթացքում պարտավորությունները կատարելու տեսակետից։

Հոդված 3

Աջակցության հայտը և Ծրագրային փաստաթղթերը
1. Կառավարությունը կարող է ՊԳԿ-ից աջակցություն խնդրել տեխնիկական համագործակցության տեսքով կամ ՊԳԿ-ի մանդատի շրջանակներում գտնվող այլ ոլորտներում
` զարգացման և արտակարգ իրավիճակների տարբեր ծրագրեր իրականացնելու համար, որոնք նպատակաուղղված են գյուղատնտեսական արտադրողականության բարձրացմանն ու պարենային ապահովության մակարադակի բարելավմանը, պարենային ապրանքների անվտանգության և որակի, ինչպես նաև բնական ռեսուրսների կայուն կառավարման բարելավմանը: 
2. Աջակցության ցանկացած հայտ, որպես կանոն, ներկայացվում է Կառավարության կողմից՝ ՊԳԿ-ի կողմից սահմանված ձևով, Հայաստանի Հանրապետությունում ՊԳԿ ներկայացուցչի միջոցով։ 

3. Կառավարությունը ՊԳԿ-ին տրամադրում է պատշաճ հարմարություններ և համապատասխան տեղեկատվություն` աջակցության համար Կառավարության հայտը գնահատելու համար:

4. ՊԳԿ-ի կողմից հաստատվելու դեպքում ՊԳԿ-ն Կառավարությանը տրամադրում է նման աջակցության համար մանրամասն Ծրագրային փաստաթուղթ։

5. Ծրագրի կողմից սահմանված նպատակների իրականացման համար համատեղ պատասխանատվություն են կրում Կառավարությունը և ՊԳԿ-ն։ 

Հոդված 4

Աջակցություն այլ աղբյուրներից
Եթե Կառավարությունը ծրագրի իրականացման նպատակով աջակցություն է ստանում այլ աղբյուրներից քան ՊԳԿ-ն, ապա Կողմերը խորհրդակցում են միմյանց հետ՝ նպատակ ունենալով ապահովել ՊԳԿ-ից և այլ աղբյուրներից ստացված աջակցության արդյունավետ համակարգումը, որն իրականացնում է ՀՀ գյուղատնտեսության նախարարությունը։
Հոդված 5

Կառավարության պարտավորությունները

1. Կառավարությունը ձեռնարկում է բոլոր անհրաժեշտ միջոցները՝ դյուրացնելու ծրագրի իրականացումը և աջակցելու ՊԳԿ-ի աշխատակազմին՝ օգտվելու այնպիսի ծառայություններից և հարմարություններից, որոնք կպահանջվեն ստանձնած պարտականությունները կատարելու համար։ ՊԳԿ-ի, ՊԳԿ-ի գույքի, ֆոնդերի և ակտիվների, ՊԳԿ-ի պաշտոնատար անձանց և ՊԳԿ-ի անունից ծրագրին առնչվող ծառայություններ մատուցող անձանց նկատմամբ Կառավարությունը կիրառում է հետևյալը. (i) Կոնվենցիայի դրույթները, և (ii) Միավորված ազգերի կազմակերպության արտարժույթի փոխարժեքը։
2. Կառավարությունը զբաղվում է երրորդ կողմ հանդիսացող անձանց կողմից ՊԳԿ-ի կամ ՊԳԿ-ի աշխատակազմի կամ ՊԳԿ-ի անունից ծրագրին առնչվող ծառայություններ մատուցող անձանց դեմ ներկայացված ցանկացած հայցով, բացառությամբ այն դեպքերի, երբ Կառավարությունը և ՊԳԿ-ն համաձայնում են, որ այդ հայցերն ի հայտ են գալիս վերոնշյալ անձանց կողմից ակնհայտ անփութությունից կամ պարտականությունները միտումնավոր կերպով չկատարելուց:
3. Կառավարությունը պատասխանատու է ծրագրին կցված ազգային աշխատակազմի հավաքագրման, նրանց աշխատավարձերի և սոցիալական ապահովության միջոցառումների համար։ Կառավարությունը, ծրագրի կարիքներից բխող ձևով և ժամանակ, ապահովում է նաև Ծրագրային փաստաթղթում նշված հարմարությունները և նյութական միջոցները։
4. Կառավարությունը ՊԳԿ-ի աշխատակազմին կամ ՊԳԿ-ի անունից գործող անձանց համար ապահովում է ծրագրի իրականացման վայր մուտք գործելու հնարավորությունը, ծրագրին առնչվող ցանկացած նյութի կամ փաստաթղթի հասաբելիությունը, ինչպես նաև վերոնշյալ աշխատակազմին կամ անձանց տրամադրում է ցանկացած համապատասխան տեղեկատվություն։
5. Կառավարությունը դյուրացնում է ՊԳԿ-ի անձնակազմի, միջազգային փորձագետների և ՊԳԿ-ի անունից գործող այլ անձանց մուտքը Հայաստանի Հանրապետություն, ներառյալ պահանջվող վիզաների կամ թույլտվությունների ժամանակին և անվճար տրամադրումը։

6. Կառավարությունը պատասխանատու է ծրագրի համար նախատեսված սարքավորումների ներկրման և մաքսազերծման, երկրի ներսում դրանց տեղափոխման, գործածման, պահեստավորման և հարակից ծախսերի կատարման, նշված սարքավորումների ապահովագրման, ապահով խնամքի և ծրագրի իրականացման վայր հասցնելուց հետո պահպանության, ինչպես նաև, անհրաժեշտության դեպքում, դրանց փոխարինման համար։
7. Կառավարությունը պետք է անվճար տրամադրի ՊԳԿ-ին և ՊԳԿ-ն ընդունի օգտագործման և վարձակալության տարածքներ և օգտագործման սարքավորումներ, գրասենյակային կահույք և ՊԳԿ ներկայացուցչության գործարկման համար անհրաժեշտ այլ միջոցներ, ինչպես նշված է սույն Հիմնական համաձայնգրի անբաժանելի մաս կազմող Հավելվածում:  

Հոդված 6
ՊԳԿ-ի պարտավորությունները
1. ՊԳԿ-ն պատասխանատու է Ծրագրային փաստաթղթով նախատեսված միջազգային անձնակազմի հավաքագրման, միջազգային ուղևորությունների, աշխատավարձերի և վճարումների համար։ Վերոնշյալ միջազգային աշխատակիցների թեկնածությունները ներկայացվում են Կառավարության հաստատմանը՝ ՊԳԿ-ի ընթացակարգերի համաձայն։ ՊԳԿ-ն պատասխանատու է նաև Ծրագրային փաստաթղթով նախատեսված ազգային փորձագետների, ազգային խորհրդատուների և ազգային անձնակազմի հավաքագրման, աշխատավարձերի և վճարումների համար, բացառությամբ Հոդված 5-ի կետ 3-ին համապատասխան Կառավարության կողմից նշանակված գործընկերային անձնակազմի դեպքում։
2. ՊԳԿ-ն, համաձայն իր կանոնների և կանոնակարգերի, իրականացնում է Ծրագրային փաստաթղթում նշված սարքավորումների, նյութերի և պարագաների գնումը։ Սարքավորումները հանդիսանում են ՊԳԿ-ի սեփականությունը ծրագրի տևողության ընթացքում։ Դրանց վերջնական պատկանելիությունն որոշվում է ՊԳԿ-ի կողմից՝ Կառավարության հետ խորհրդակցության արդյունքում։
3. ՊԳԿ-ն ծրագրի առնչությամբ կազմակերպում է տեխնիկական վերահսկողության, աջակցության կամ վերանայման պարբերական առաքելություններ, որոնց ծախսերն ամբողջությամբ ֆինանսավորվում են ծրագրի բյուջեից։
4. ՊԳԿ-ի բոլոր պարտավորությունները, որոնք ծագում են սույն Հիմնական համաձայնագրի ներքո, ենթակա են հետևյալ պայմաններին. 

(i) ՊԳԿ-ի Ղեկավար մարմինների որոշումները և կանոնադրական, ֆինանսական և բյուջետային դրույթները, և
(ii) անհրաժեշտ վճարումների ստացումը։ 

5. Բոլոր ֆինանսական հաշիվները և քաղվածքները արտահայտվում են Ամերիկայի Միացյալ Նահանգների դոլարով և ենթակա են բացառապես ներքին և արտաքին աուդիտի ընթացակարգերի, որոնք սահմանված են ՊԳԿ-ի Ֆինանսական կանոնակարգերում, կանոններում և հրահանգներում։
6. ՊԳԿ-ն` Կառավարության հետ խորհրդակցելով, կարող է ծրագիրն ամբողջությամբ կամ դրա մի մասն իրականացնել ենթապայմանագրի միջոցով։ Ենթապայմանագրի կողմերի ընտրությունը կատարվում է ՊԳԿ-ի ընթացակարգերի համաձայն՝ Կառավարության հետ խորհրդակցության արդյունքում։
Հոդված 7
Ծրագրերի իրագործումը
1. ՊԳԿ-ն Կառավարությանը հաշվետվություն է ներկայացնում` Ծրագրային փաստաթղթերում սահմանված ժամանակացույցի համաձայն։
2. Կառավարությունը համաձայնություն է տալիս հասարակական կարծիքի ձևավորման նպատակով այնպիսի տեղեկությունների տարածմանը, ինչպիսիք են ծրագրի և դրա նպատակների ու արդյունքների նկարագրերը։

3. Ծրագրային փաստաթղթերը կարող են ենթարկվել անկախ գնահատման՝ Կառավարության և ՊԳԿ-ի կողմից փոխհամաձայնեցված ընթացակարգերի համաձայն։ Գնահատման զեկույցը կհամարվի գաղտնի փաստաթուղթ` ծրագրում անուղղակիորեն ներգրավված կողմերի համար լինելով սահմանափակ հասանելի։ Այնուամենայնիվ, ՊԳԿ-ն իրավասու է պատրաստել այդ զեկույցի համառոտ ամփոփագիրը` ծրագրի արձանագրած արդյունքները, խնդիրները, քաղված դասերը և առաջարկությունները լայնորեն տարածելու համար, ինչպես նաև խելամիտ ձևով օգտագործել զեկույցը՝ որպես ներդրում գնահատումների ընդհանրացված ուսումնասիրություններում։
4. Ծրագրային փաստաթղթերը կարգավորվում են իրավունքի ընդհանուր սկզբունքներով՝ իրավունքի յուրաքանչյուր առանձին ազգային համակարգի գերակայությունը բացառելու նպատակով։
5. Ծրագրային փաստաթղթերի որևէ դրույթում ամրագրված կամ դրույթին առնչվող որևէ կետ չի կարող համարվել Կողմերի կողմից որպես հրաժարում ՊԳԿ-ի արտոնություններից և անձեռնմխելիությունից: 
Հոդված 8
Վեճերի լուծման կարգը
ՊԳԿ-ի և Կառավարության միջև սույն Հիմնական համաձայնագրի կամ որևէ Լրացուցիչ համաձայնագրերի, կամ ՊԳԿ-ի ներկայացուցչությանը, ՊԳԿ-ի և Կառավարության միջև հարաբերություններին կամ որևէ Ծրագրային փաստաթղթին վերաբերող հարցերի մեկնաբանման կամ կիրառման առնչությամբ ծագած վեճերը, որոնք չեն լուծվել բանակցությունների կամ այլ փոխհամաձայնեցված կարգավորման միջոցով, պետք է փոխանցվեն երեք միջնորդ դատավորներից կազմված դատարան` վերջնական որոշում կայացնելու նպատակով: Միջնորդ դատավորներից մեկը պետք է ընտրվի ՊԳԿ-ի գլխավոր տնօրենի կողմից, մյուսը` Կառավարության կողմից, երրորդը` դատարանի նախագահը, պետք է ընտրվի երկու միջնորդ դատավորների կողմից: Եթե առաջին երկու միջնորդ դատավորները չկարողանան համաձայնության գալ երրորդի ընտրության հարցում, ապա երրորդ միջնորդ դատավորը կընտրվի ՄԱԿ-ի Արդարադատության միջազգային դատարանի նախագահի կողմից:      
Հոդված 9
Եզրափակիչ դրույթներ
1. Սույն Հիմնական համաձայնագիրն ուժի մեջ է մտնում դրա ուժի մեջ մտնելու համար անհրաժեշտ ներպետական ընթացակարգերի կատարման մասին Կառավարության կողմից ՊԳԿ-ին ծանուցելու օրվանից: 
2. Սույն Հիմնական համաձայնագրում կարող են փոփոխություններ կատարվել Կողմերի գրավոր համաձայնությամբ։ Այս փոփոխություններն ուժի մեջ են մտնում սույն հոդվածի կետ 1-ով սահմանված կարգով և հանդիսանում սույն Հիմնական համաձայնագրի անբաժանելի մասը։
3. Սույն Հիմնական համաձայնագիրը գործում է հինգ տարի ժամկետով՝ հաշված ուժի մեջ մտնելու օրվանից։ Նշված ժամանակահատվածի ավարտից հետո սույն Հիմնական համաձայնագիրն ինքնաբերաբար երկարաձգվում է հաջորդող հնգամյա ժամկետով, եթե Կողմերից որևէ մեկը հերթական ժամկետը լրանալուց առնվազն վեց ամիս առաջ մյուս Կողմին գրավոր չի ծանուցում սույն Համաձայնագրի գործողությունը դադարեցնելու իր մտադրության մասին։ Սույն Հիմնական համաձայնագրի գործողության դադարեցումը չի խոչընդոտում սույն Հիմնական համաձայնագրի համաձայն գործող Ծրագրային փաստաթղթերի ներքո իրականացվող որևէ ընթացիկ ծրագրի ամբողջական կատարմանը։

4. ՊԳԿ-ի Եվրոպայի և Կենտրոնական Ասիայի տարածաշրջանային գրասենյակի տարածաշրջանային ներկայացուցչի տեղակալին որպես Հայաստանի Հանրապետությունում ՊԳԿ-ի ներկայացուցիչ հավատարմագրելու վերաբերյալ սույն Հիմնական համաձայնագիրը փոխարինում է ՊԳԿ-ի գլխավոր տնօրենի 2003թ. հունիսի 17-ի և սեպտեմբերի 19-ի և ՀՀ կառավարության 2003թ. օգոստոսի 25-ի նամակների փոխանակման արդյունքում կնքված համաձայնագիրը: 

Կատարված է _________________-ում, 2015թ. ________________-ին, երկու բնօրինակով՝ հայերեն և անգլերեն լեզուներով։ Հայերեն և անգլերեն տեքստերի մեկնաբանման հետ կապված տարաձայնությունների առաջացման դեպքում գերակայությունը կտրվի անգլերեն լեզվով տեքստին:

	Հայաստանի Հանրապետության կառավարության անունից
	Միավորված ազգերի կազմակերպության պարենի և գյուղատնտեսության կազմակերպության անունից


ՀԱՎԵԼՎԱԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 

ՆԵՐԴՐՈՒՄԸ ՊԳԿ-Ի ՆԵՐԿԱՅԱՑՈՒՑՉՈՒԹՅԱՆԸ

1) ՀՀ գյուղատնտեսության նախարարությունը պետք է.

1. տրամադրի ամբողջությամբ կահավորված երեք գրասենյակ հիմնական սարքավորումներով` ՊԳԿ-ի ներկայացուցչության, ազգային մասնագետի և քարտուղարի օգտագործման համար,


2. հոգա ՊԳԿ-ի ներկայացուցչության բոլոր գործառնական ծախսերը, այդ թվում էլեկտրաէներգիայի, ջեռուցման, ջրի, բենզինի, փոխադրամիջոցների պահպանման և կապի (հեռախոս, ֆաքս, ինտերնետ և էլեկտրոնային փոստի կապ) ծախսերը,
 
3. տրամադրի կես դրույքով քարտուղարական աջակցություն: 
2) ՄԱԿ-ի պարենի և գյուղատնտեսության կազմակերպությունը պետք է. 

1. տրամադրի երկու համակարգիչ և տպիչ սարք` ստանդարտ տեխնիկական և ծրագրային ապահովմամբ,

2. տրամադրի փոխադրամիջոցներ` ՊԳԿ-ի չափորոշիչներին համապատասխան` երկրում ՊԳԿ-ի ներկայացուցչության կողմից օգտագործման համար,


3. ստեղծի ազգային արհեստավարժ մասնագետի պաշտոն` <<ՊԳԿ-ի ներկայացուցչի (ծրագրի) օգնական>> անվանումով, որը կհամալրվի ՊԳԿ-ի ընտրության ընթացակարգերին համապատասխան:

